
Gleichwol soll ein jeder wissen, das beides, die res ipsae vnd formae loquen-
di, das ist die lehr vnnd weise zu reden, in diesem büchlin weder von vns
erdacht noch erst new auf die ban gebracht worden. Denn was vnsere knaben
bisher einhellich bestendig vnd trewlich [209v:] auf einerley weis alzeit ge-
lehrnt haben, das haben wir auch hierinnen widerholet. Sindt derwegen in5

guter hoffnung, es werden fromme, gottselige leuth, so mit vnsern kirchen
einig zu sein begeren, dieses büchlin zu danck annehmen vnd gebrauchen,
welche wir auch ermahnen, das sie mit frembden zugenötigten vorkehrungen
was recht vnd grundtlich gelehret wirdt nicht vorderben noch ander frembd
ding hinan flicken lassen wollen, sondern vielmehr daran sein, das sie die10

jungen knaben, so inen zw trewen henden befholen, zu dehme, was von vn-
sern lieben praeceptoribus vns hinderlassen ist, gewehnen vnd darinnen sie
recht vnterrichten wollen, damit die trewe beylag der reinen lehr bis vf die
nachkommen vnuorfelscht erhalten werden mög. Daneben gebüret auch
einem jeden, von hertzen zu bitten, das Gott der herr selbst das liecht der rei-15

nen lehr vnfurduhnckelt bey vns erhalten vnd dagegen alles furnehmen der-
jenigen, welche der offenbaren warheit aus lautern mutwillen vnd bosheit
vnd mit gesuchter sophisterey vnd betrug widerstehen, vorhindern vnd zu-
nicht machen wolle.
Derwegen bitten wir dich, ewiger Sohn Gottes, herr Jesu Christe, rette du20

selbst dein ehr, gib auch zeugnis vff vnsere nachkommen dieser lehre, die du
vns in deinem wort vnd offenbarung gelehret hast, heile die wunden deiner
armen kirchen, wehre allen sophisten, vorleumbdern, tyrannen vnd allen
denen, so nur mit bösen practicken fur vnd fur vmbgehen, erhalte warhafte
einigkeit vnter vns von deiner warheit, damit wir in einem geist, mit einerley25

glauben vnd mit einem munde dich hie vnd in alle ewigkeit rhümen vnnd
preisen mögen. Amen.

Geschrieben zu Wittenberg im anfang des 1571. Jahres.

Decanus, senior vndt die anderen doctores der theologen facultet in der vni-
uersitet Wittenberg.30




